
VISITA AO PARLAMENTO 

O mércores 16 de marzo deste 2016, os alumnos e alumnas de 1º e 2º de bacharelato, 

tivemos unha interesante saída para visitar o Parlamento de Galicia. 

O Parlamento é un órgano institucional composto polos representantes elixidos polo pobo 

que ten atribuída a misión de expresar a vontade dos propios cidadáns e cidadás, 

elaborando e aprobando normas xurídicas de carácter xeral e intervindo así na integración e 

funcionamento doutras institucións do Estado.  

O que nós fixemos foi unha visita guiada polo Parlamento na que nos ensinaron as distintas 

salas coa correspondente utilidade. O primeiro que vimos foi a de recepcións onde estaban 

distribuídos diferentes cadros dos altos cargos como son os da Familia Real. 

Nese mesmo espazo, cara o fondo, tivemos a oportunidade de ver nun taboleiro gráfico os 

diferentes grupos parlamentarios cos seus componentes, así como a súa colocación no 

Hemiciclo: Partido Popular, Partido Socialista, Bloque Nacionalista Galego, Alternativa 

Galega e Grupo Mixto. 

Despois de ver un vídeo de iniciación a todo o que se facía no Parlamento, asistimos a unha 

sesión no Hemiciclo onde aos distintos partidos parlamentarios se lles abría unha quenda de 

preguntas ao presidente Feijoó e ao seu partido. 

Foi unha sesión moi entretida onde puidemos ver o funcionamento. Tivemos a 

oportunidade de ver de preto como se xestionan os temas, o tempo e incluso as críticas. O 

presidente da Cámara, Miguel Ángel Santalices Vieira, era quen xestionaba o tempo e a 

calma entre os partidos,. 

Foron moitos temas os que se abordaron. Todos referidos aos plans que foi aprobando o 

Partido Popular ao longo da lexislatura, así como duras críticas á súa xestión. 

Os temas máis interesantes que para min se abriron a debate entre nós foron os referidos ao 

hospital de Álvaro Cunqueiro, tan mencionado polas súas carencias en moitos aspectos. 

Tamén a corrupción foi a arma que empregaron para dirixirse a Feijóo, posto que o seu 

partido en España ten moitos casos e a maioría sen cerrar. 

En definitiva, foi unha quenda de preguntas (moitas quedaron no aire) que fixeron da visita 

un momento emocionante, distinto e entretido e que nos permitiron coñecer un pouco máis 

da política e das institucións que nos rodean. 

Logo tivemos a oportunidade de acudir á Biblioteca do Parlamento, onde todos os libros 

son de tema político e aos asuntos que competen nesta institución. 

Finalmente rematamos a visita nunha sala previa que cada partido ten asinada, onde 

preparan a sesión e poñen os puntos sobre a mesa para poñerse de acordo. Tivemos un 

pequeno debate sobre a nosa apreciación da sesión e finalizamos a visita. 

